
Tohutohu mā te Ākonga
Te Horopaki 
Ko tāu mahi i konei he whakaputa i tētahi pānui whakaahua e whakaahuangia ai te hūnga o Tarawera maunga i te tau 1886, otirā, e whakamāramahia ai ngā tukanga nukupapa nāna i takatū ai tērā o ngā ahi tipua, tae atu rā ki te pānga o taua hū ki te mata o Papatūānuku i taua rohe.

Me kohikohi haere e koe ngā kōrero, whakaahua mai, hoahoa mai, kupu whakamārama mai rānei, ahakoa he āta torotoro haere i taua taiao rā, ahakoa rānei he toro i ētahi puna mātauranga.  Kātahi koe ka whakatakoto i aua kōrero hei kōrero whakamārama mō ngā tukanga nukupapa i panoni nei i te mata o Papatūānuku i te takiwā o Tarawera maunga i roto i tētahi pānui whakaahua.

Ka aromatawaingia koe i runga anō i tō whakamahi i te reo matatini o te pūtaiao hei  whakamārama i ngā tukanga nukupapa me ērā āhuatanga ā-nuku i panoni nei i te mata o Papatūānuku i te hūnga ake o Tarawera maunga i te tau 1886.    

Hei Mahi
1 Me kohi e koe ētahi whakaahua, hoahoa, kōrero hoki hei āta whakaatu i ngā āhuatanga o te hūnga o Tarawera maunga i te tau 1886 me ngā pānga ki te mata o te whenua i te takiwā o Tarawera.  

Kia reo Māori tāu e whakatakoto ai ki tō pānui whakaahua.  

Mā te torotoro haere ki te takiwā o Tarawera, mā te toro rānei ki ētahi puna mātauranga koe e kohi kōrero ai. 
Koia anō ētahi puna kōrero hei toro māu: 

· Te Pū Ao/GNS Science – http://www.gns.cri.nz/Home/Learning/Science-Topics/Volcanoes
· Te Korimako, nama 54, 23 o Akuhata 1886, wh. 3–8 – Niupepa: Māori Newspapers, www.nzdl.org

· Moorfield, J.C. (1992) Te Māhuri, wh. 72–90.
He nui ngā momo kōrero e taea ana e koe te kohi, pērā i:

· te kaha me te roa o te hū

· te momo tokarewa i te kōpū o Tarawera maunga, otirā, te rangitoto i puhaina ai me te āhua o te puhanga mai

· ngā āhuatanga whānui o te hū, pērā i te pipī o te wai wera, te rū o te whenua, te tairanga ake rānei o te whenua i ētahi wāhi i mua o te hūnga

· te āhua o te whenua i mua, ā, i muri anō hoki o te hū

2 te hononga o te hūnga o Tarawera ki ngā āhuatanga nukupapa o Te Ika-a-Māui, pērā i ētahi atu puia, maunga puia, ripa, aha kē rānei.
3 Mutu ana tō kohi kōrero mō te hūnga o Tarawera maunga, me whakamārama e koe ngā tukanga nukupapa e whai pānga ana ki te mahi a Tarawera maunga, arā:   

· te āhua o te paenga papaneke (he ūngutu, he tīhoi, he whakarara rānei)

· te pānga o te papaneke moana me te papaneke paparahi ki te āhua o te tahepuia/rangitoto

· te poka noa o te ahi tipua i ngā rohe o waenga o te papaneke

· te haere tahi o ngā mahi a Rūaumoko, a Mahuika, arā, te rū me te hū

· te huringa toka, arā, ngā momo toka, momo oneone hoki me ngā āhuatanga o aua toka, oneone hoki
4 Whakatakotohia ngā kōrero ki tō pānui whakaahua.  

5 Whakarārangihia hoki ngā puna kōrero i torona rā e koe.  

Kuputaka:

ahi tipua – volcano, volcanic/geothermal activity

āta torotoro haere i te taiao – field work

hoahoa – diagram

huringa toka – rock cycle

paenga papaneke – plate boundary 

paenga papaneke ūngutu – convergent plate boundary

paenga papaneke tīhoi – divergent plate boundary

paenga papaneke whakarara – transform plate boundary

pānui whakaahua – poster

papaneke – tectonic plate

puhanga – eruption (of lava)

rangitoto – lava (he kupu kē ko te tahepuia)

te poka noa o te ahi tipua i ngā rohe o waenga o te papaneke – hotspot 

takatū – to become active (he kupu kē ko te hohe)

tokarewa – magma 

whakaahua – picture/photo

